
Volontars dla Ploania: La Ploania d’Al Plan enviëia düć sü volontars y colaboradus a na 
ćiastagnada, en vëndres ai 18 d’otober. I s’encuntun ales 17:30 te dlijia d’Al Plan por na 
picia funziun deboriada, spo junse con auti privać sö dal Fontanella/Antermëia, a törggelen. 
Anunziésse ćina an dédôlönesc ai 15 d’otober pa Clara Mühlmann al nr. 349/2169958.

Vonüda de terac: Le DIUK - Diözesaninstitut für den Unterhalt des Klerus vënn tla localité 
”Prades” - con resserva aladô dles ofertes - en pré da munt de 10.880 m2 con scofa y ćiasota 
nees. Les ofertes por cumpré è da mené por scrit al DIUK, dan i 31.12.2013. Misciun: 
Diözesaninstitut für den Unterhalt des Klerus, Domplatz 3, 39100 Bozen. Fax. 0471/979465. 
Enformaziuns ciafun al 0471/306300, mail: diuk.idsc@bz-bx.net.

Uniun dles Ëres: En dédôlönesc ai 15 d’otober vëgnel fat le pelegrinaje dles Ëres ia La Pli. An 
pëia ia ales 2 dômisdé, da dlijia demez.

Oraziun: En jöbia ai 17 d’otober ales 16:45 mët endô man te calogna les encuntades de 
preparaziun ales letöres dla domëgna. Düć è bel enviês da tó pert.

Referat: En dédemesaledema ai 15 d’otober ales 8 da sëra èl sön Badia, tla Ćiasa J.B. Runcher, 
en referat con siur Sepl Granruaz. Titul: ”Cô pòn pa romagner tla fede, canche nosta sozieté è 
publicamonter decuntra?” Al gnarà splighé le salm 142/143.

Cabaret: Düć è enviês al cabaret ”Les idees fajunse damproìa” de Pepi Costner y Zenzo 
Obwegs. Dates dles raprejentaziuns: ai 13/10 te Ćiasa de Cultura sö La Ila, ai 15/10 te Raiun 
Soziosanitar a Picolin, ai 18/10 te salf dles manifestaziuns d’Al Plan. Tres ales 8 da sëra.

Autoaiüt: Le grup de autoaiüt ”Atmosfera” por porsones con problems psichics enviëia düć 
i enterescês ala proscima encuntada, ai 17 d’otober ales 15:30, te Raiun Sozial a Picolin. Al 
gnarà fat na meditaziun con copes dal sonn (Klangschalen). Da se tó èl na deca y guant da sté 
saorì. Enformaziuns pa Siglinde Erlacher al 0474/524519.

Biblioteca/1: En dédemesaledema ai 16 d’otober ales 20:00 èl te biblioteca d’Al Plan na serada 
con Jutta Valentini dal titul: ”Uzbekistan: Fotografies y esperionzes d’en iade t’en paîsc dal’Asia”.

Biblioteca/2: Mitans y mituns dla scolina è enviês da gnì en jöbia ai 17 de otober ales 15:00 te 
biblioteca d’Al Plan, por en domisdé olache al gnarà cunté stories y pastlené.

Patrones: L’Uniun dles Patrones de Mareo enviëia en jöbia ai 24 de otober a en curs da fà 
bochês por Gnissant. An s’encunta a Peraforada ales 8 da sëra. Al è da se tó empara dascia 
moscedada, na forfesc (Rebschere), y chi co à material belo adoré o dla natöra. Al è da s’anunzié 
danfora pa Manuela Runggaldier al numer 328/7318433.

Sorvisc: Tla Cassa Raiffeisen da Pederoa vëgnel pité vigne mëns ores de pröma consulënza 
por cuestiuns co reverda le dërt de familia y la ierpejun, con la dra. Marion Oberhollenzer. 
Enformaziuns y prenotaziuns vën tutes sö tles portines dla Raiffeisen.

Enformaziuns y Comunicaziuns

Signur, nosc Bun Famëi, a Té t’afidunse
nostes comunitês cristianes sön cösc tru deboriada.
Dàsse coraje da te gnì dô y da testimonié
nosta fede inće tla vita d’al dédancö.
Chërda trec y de bogn colaboradus a to sorvisc
y làsci sontì töa presënza. Maria, nosta Oma,
ćiara de nos, Sant Ujöp da Oies,
nosc protetur, prëia por nos. Amen!

E-Mail: ploaniaalplan@gmail.com - Radio de Ploania: 93,00 MhZ
Telefonn y fax de calogna 0474/501006

Oraziun por l’Unité Pastorala

LA VAL BADIA È ŚËN UNITÉ PASTORALA
Por merit de dötes les Ploanies dla valada, ànse podü festejé en sabeda y en domëgna 
veramonter na bela Festa dër sontida en onur de Sant Ujöp Freinademetz, y ciafé la nomina 
dal Vësco por la ”Unité pastorala Val Badia”. En bel iolan ai ćiantadus y Cors con Elio Clara 
y Sepl Pezzei, ai ministronć, ales prozesciuns, ai prêi dla valada, inće con signor Iaco Ploner. 
Śën sunse ćiamó plü liês adöm y unis tla fede. Le Consëi dles Ploanies porta ete y fora les 
iniziatives pastorales por tignì sö vies les comunitês te vigne Cöra con manco prêi, mo deplü 
d’atres porsones a sorvisc. I àn ćiamó pilores de recordanza te vigne dlijia (da ciafé jödapè de 
dlijia) y con l’oraziun che va dër de bujëgn por nos düć. (Signor degan Iaco Willeit)

Dal vagnele dô San Luca 17, 11 - 19
11Söle tru da jì a Ierùsalem è Gejù passé por 
le raiun de confin dla Samarìa y dla Galilea. 
12Canch’al orea jì t’en paîsc, ti èl gnü diesc 
lebrusc adencuntra. Ai è stês chić dalunc 13y 
scraiâ: Gejù, maester, mënete pićé de nos! 
14Canch’al i â odü, ti àl dit: Jide, mostrésse ai 
prêi! Y dertan ch’ai jea dai prêi, èsai gnüs nëć. 
15Mo önn de chi à dé ota, dô ch’al à odü ch’al 
ea varì; y al laldâ Idio con usc sterscia. 16Al s’à peté jö ia por tera dan i pîsc de Gejù
y l’à rengrazié. Cösc ël ea dla Samarìa. 17Enlò à Gejù dit: Ai è pö gnüs nëć düć diesc. Ola 
è pa i atri nö? 18N’èl sté degügn co à dé ôta por onoré Idio, ater co cösc forest? 19Y al ti à 
dit: Lea sö y va! Töa fede t’à salvé. Parora dal Signur. - Lalt a té, Gejù Crist!

Al s’à peté jö y l’à rengrazié!



AODANZES: Döt le bun, sanité y benedisciun a
Ernesto Trebo *14.10.1932 - Vigile Obojes *16.10.1925
y a düć chi co à santennom y complësc i agn cöst’edema


